
Spuntava a primma luxe malapeña,

Che i coî a ravvivava ne-i oggetti,

E sorve i monti e in mezo a-i campi a veña

Do canto da mattin ne-i oxeletti,

Che m’adescio, e sciccomme ëo sempre in peña,

Sempre sorva pensceo in scï mæ progetti,

M’alzo impaziente de portâme a-ô scito,

Dove l'ëa inciso ô misterioso scrito.



88

Aveivo in mi uña çerta prevenzion,

Che me doveiva indubitabilmente

Servî de lumme e norma l'inscrizion:

Ma sciccomme i mæ ospiti e a mæ gente

Dormivan tutti li desteisi ancon

Stanchi pe-a lunga veggia antecedente;

Cianciannin da mi solo m’inoltravo

Ne-a valle, finchè a lapide trovavo.



89

Çento passi lontan dä cabanetta

Ne-ô primmo gio da valle dä manciña

S'interna ne-a montagna uña ciassetta

A sampa de cavallo e d’erboi piña

De çipresso: uña rustega croxetta

Gh’ëa in mezo e ä fossa de Maccan vixiña;

E sporzeiva in fêua un schêuggio a-i pê do monte,

Liscio in gran parte e quæxi cian ne-a fronte.



90

Appunto in questo lato liscio e cian

Co-a punta d’un cotello oppù d’un stilo

Gh'ëa inciso uña memoia in italian:

Ma ô scrito ô paiva d’un che in eseguîlo

O söfre, ô stenta, e che ghe tremma a man,

E ch’ô l'ha appeña a forza de finîlo:

O lezzeivo adaxetto e ô repassavo,

E questo senso ghe raccappessavo.

